
Teze

za iniciranje rasprave učesnika Konferencije o ključnim problemima korupcije u javnim nabavkama, sa prijedlogom antikoruptivnih rješenja Udruženja na Nacrt Zakona o javnim nabavkama BiH kojim bi se korupcija znatno smanjila
Na osnovu višegodišnjih iskustava, učešćem privatnih preduzeća u javnim nabavkama, iz kojeg su članovi Udruženja, provedenih više neposrednih istraživanja u pojedinim segmentima javnih nabavki, stavova i viđenja brojnih međunarodnih i domaćih relevantnih subjekata, posebno sugestija predstavnika iz ugovornih organa sa nedavno održanih 11 seminara i 16 tribina, kao i pozitivnih zakonskih rješenja iz drugih zemalja, Upravni odbor Udruženja predlaže rješenja, mehanizme i mjere koje su isključivo u funkciji povećanja transparentnosti, efikasnosti i najracionalnijeg raspolaganja finansijskim sredstvima, pri nabavkama roba, usluga i radova u ugovornim organima, koje nisu ili su neprimjereno predložene u novom Nacrtu ZJN-a BiH. 

1. Obezbijediti besplatnu tendersku dokumentaciju

Naknada za otkup tenderske dokumentacije (ZJN-om su predviđeni samo troškovi kopiranja i slanja) je beznačajna u odnosu na objektivne mogućnosti privlačenja ponuđača besplatnim tenderskim dokumentacijama i obezbjeđivanja time veće konkurentnosti, pa i pretpostavke za nuđenje povoljnijih cijena. To bi ujedno pozitivno djelovalo i na one potencijalne ponuđače koji žele prije preuzimanja tenderske dokumentacije da pogledaju uslove, a naročito sadržaj robne specifikacije, što mnogi ugovorni organi omogućuju isključivo u svojim prostorijama, pa je apsolutno neprimjereno da pojedini potencijalni ponuđači putuju na relaciji Mostar – Bijeljina - Banja Luka – Bihać - Sarajevo i druga mjesta ili da otkupljuju dokumentaciju koja dostiže i do 1.500 KM. Navedena ponašanja pojedinih ugovornih organa jasno ukazuje da time favorizuju protežiranog ponuđača i da ih ostali faktički i ne zanimaju. Mnoge zemlje, pa i susjedna Republika Hrvatska su se iz navedenih razloga odlučili za obavezno obezbjeđivanje besplatne tenderske dokumentacije ugovornih organa, pa objektivno ne postoji ni jedan valjan razlog da to ne bude ugrađeno i u novi ZJN BiH, jer bi se time značajnije povećao broj ponuđača učesnika na tenderima. Stav Agencije i pojedinih ugovornih organa koji su skloni nezakonitim ponašanjima i koruptivnim radnjama, da je za ugovorni organ bitno da se ne zna koliko i koji će ponuđači stvarno učestvovati u konkretnoj nabavci, krajnje je neprimjereno jer često potencijalni ponuđači koji i otkupe tendersku dokumentaciju ne učestvuju u istoj, pa očito izvjestan problem ostaje unaprijed protežiranom ponuđaču da čini znatno veći napor u pokušajima da izdogovara visine cijena sa znatno većim brojem ponuđača, svakako na štetu javnih sredstava. Drugo, manje prihvatljivo rješenje je da se iznos za otkup tenderske dokumentacije propiše na određen iznos, koji svakako ne bi trebao biti veći od 10-20 KM.
2. Primjenu Pregovaračkih postupaka bez objave obavještenja treba redukovati

Stvarna potreba za provođenje Pregovaračkog postupka bez objave obavještenja jedino je opravdana i primjerena nakon neuspjelo provedenog Otvorenog postupka, Ograničenog postupka ili Konkurentskog zahtjeva sa objavom u kojima je bilo predviđeno zaključivanje Okvirnih sporazuma i u okviru istih zaključivanje ugovora sa svim ponuđačima uz obavezno omogućavanje da svaka robna stavka ima karakter LOT-a, kao i u izuzetnim slučajevima: zbog dokazivih razloga krajnje hitnosti, prouzrokovane događajima nepredvidivim za ugovorni organ, kada se ne mogu ispoštovati Zakonom utvrđeni minimalni rokovi ili kada je roba proizvedena u ograničenim količinama za svrhe istraživanja i eksperimentisanja, odnosno za radove koji su uz nepredviđene okolnosti bitni za izvođenje, a tehnički se ne mogu odvajati od osnovnih radova, kao i u slučaju ekskluzivnih prava, kao što je predviđeno i u Nacrtu.
Objektivno posmatrano u predloženom Nacrtu jasno postoje brojne mogućnosti koje će svakom ugovornom organu koji to želi omogućiti provođenje Pregovaračkog postupka bez objavljivanja obavještenja o nabavci i time širom otvoriti vrata za dogovor oko visine cijena, odnosno za korupciju. Konkretno, svaki ugovorni organ na osnovu nerealno planiranih sredstava za javnu nabavku ili namjerno stavljanjem većih količina roba od stvarno potrebnih, kao i navođenja u robnim specifikacijama artikala specifičnih, pa i nepostojećih tehničkih karakteristika ili standardnosti pakovanja, te manipulacijama sa kriterijima kvalifikacije ponuđača, može da dovede do poništavanja nabavke i stvaranja uslova za provođenje navedenog najnetransparentijeg i najkoruptivnijeg postupka. Jedino i najefikasnije rješenje koje to onemogućuje i obezbjeđuje najracionalnije trošenje finansijskih sredstava u javnim nabavkama sadržano je, prije svega, u Otvorenom postupku, ali i u Ograničenom i u Konkurentskom zahtjevu sa objavom u kojima se svakoj robnoj ili srodnim robnim stavkama obavezno daje karakter LOT-a i obezbjeđuje zaključivanje ugovora sa svim ponuđačima, koji u svojim ponudama daju najniže cijene za robe koje tehničkim karakteristikama zadovoljavaju. Samo navedenim pristupom se izbijaju brojne zloupotrebe koje dovode do organizovane korupcije, kao što su: samo fiktivno ili navođenje nerealnih količina roba ili pak vezanje predmetne nabavke samo za jednu robnu stavku kojom raspolaže samo jedan, u pravilu, protežirani ponuđač, obezbjeđujući tako jedinu prihvatljivu ponudu, koja u pravilu omogućava enormno dizanje cijena za sve ostale robe. U dosadašnjoj praksi bilo je i slučajeva da su ugovorni organi tražili robe tehničkih karakteristika kojima nijedan ponuđač nije raspolagao, pa će i takvi postupci i ponašanja biti u buduće jedan od mogućih razloga za poništavanje predmetne nabavke i provođenje iste putem pregovaračkog postupka bez objave. Predloženim rješenjem se bez sumnje najuspješnije rješava najprisutnija mahinacija u javnim nabavkama - „nuđenje neprirodno niskih cijena“, a ujedno se obezbjeđuje naefikasniji način provođenja postupaka, što je presudno bitno kod nabavki roba, a sve ukupno navedeno bi smanjilo broj prigovora i žalbi ponuđača za više od 50% i ne samo to, jer se u zaključenim Okvirnim sporazumima mogu najefikasnije provoditi „mini tenderisanjem“ među aktuelnim dobavljačima kod dodatnih nabavki roba ili usluga putem zatvorenih koverata, svakako javnim komisijskim otvaranjem uz ostavljanje mogućnosti za eventualna žaljenja dobavljača. Dosljednom primjenom ovog univerzalnog i najantikoruptivnijeg principa sa najefikasnijim mehanizmima, uz druga rješenja koja godinama predlaže Udruženje, godišnje bi se uštedilo više od 400 miliona KM. Navedeni način putem Otvorenog postupka je prihvatilo i praktično za pojedine nabavke provodi sve više većih ugovornih organa u BiH, kao što su: Klinički centar Univerziteta u Sarajevu, Klinički centar Banja Luka, Klinički centar Univerziteta u Tuzli, Klinički centar Mostar, JP Hrvatske telekomunikacije d.d. Mostar, Fond zdravstvenog osiguranja Republike Srpske, Zavod zdravstvenog osiguranja Kantona Sarajevo, JZU Opća bolnica Sanski Most, Opšta bolnica „Sveti Apostol Luka“ Doboj, JZU Dom zdravlja Kalesija, Vlada Brčko Distrikta, BH Telecom d.d. Sarajevo, Uprava za indirektno oporezivanje, JPŠ „Šume RS“ a.d. Sokolac, Ministarstvo sigurnosti BiH, Služba za zajedničke poslove institucija BiH, Ministarstvo unutrašnjih poslova Tuzlanskog kantona, JP Elektorprivreda BiH d.d. Sarajevo, Agencija za lijekove i medicinska sredstva BiH itd., što je prije svega sa ekonomskog, ali i drugih aspekata korisno, a  što bi i Agencija morala podržati i afirmisati. 
Omogućavanje da se u Pregovaračkom postupku bez objave obavještenja ugovori dodatna nabavka robe i usluga do 50% i radova do 30% od vrijednosti osnovnog ugovora, sa istim dobavljačem i do tri godine, predstavlja više nego zločin po sredstva poreskih obveznika i građana. Navedeni procenti vjerovatno su rekordni u javnim nabavkama u svijetu. Npr. u Zakonu Republike Hrvatske ovim postupkom robe se uopšte ne mogu nabavljati. Udruženje se nada i očekuje da će delegati u Parlamentarnoj skupštini osujetiti i spriječiti predloženu raskalašenost prema javnim sredstvima i da će prihvatiti prijedlog Udruženja da se navedeni procenti za robe i usluge smanje na 10%, a za radove na 20%.

Udruženje cijeni da je predloženo uvođenje za Konkurentske zahtjeve obaveznog dodatnog oglašavanja  na web stranici javnih nabavki pozitivno, ali bi sa stanovišta onemogućavanja zloupotreba navedenog načina oglašavanje bilo najprihvatljivije, poželjno i obavezno obezbjediti i u Službenom glasniku BiH  u protivnom bilo bi nužno značajnije smanjiti visine novčanih cenzusa. Predložene mogućnosti u okviru Pregovaračkog postupka bez objave obavještenja, po mišljenju ne samo Udruženja apsolutno će nadomjestiti, pa i premašiti postojeći nivo korupcije u javnim nabavkama putem sadašnjeg Konkurentskog zahtjeva bez objave, što je uopšte, a pogotovo u ovo vrijeme ekonomske krize izuzetno štetno i svakako neprihvatljivo. 
3. Kompetativni dijalog iz Prijedloga Nacrta novog ZJN-a treba izostaviti

Kompetativni dijalog iz Prijedloga Nacrta novog ZJN-a treba izostaviti zbog prije svega mogućnosti ekonomski štetnih posljedica ili da Vijeće odnosno Savjet ministara odredi koji su to složeni predmeti nabavke u državi. Imajući u vidu sadašnju praksu opšte neodgovornosti i javašluka u javnim nabavkma, brojni ugovorni organi će se olako odlučiti za provođenje Kompetativnog dijaloga, navodeći da objektivno nisu u mogućnosti da odrede  tehničke specifikacije i samostalno opišu predmetnu nabaku, niti da odrede pravne i finansijske uslove, što prema Nacrtu predstavlja osnovu za provođenje nabavke navedenim postupkom. Svi se s pravom moramo zapitati kakvi su to ugovorni organi, s kakavim to kadarom raspolažu i kako su im uopšte povjerena sredstva, kada faktički ne znaju ni šta hoće, već moraju da traže pravni subjekt koji će sve to za njih smisliti i uraditi, obezbijeđujući svakako najpovoljnijeg i dovoljan broj formalnih pritivkandidata. Novčani iznosi za lične ugradnje koruptivnih pojedinaca očito će biti dogovarani i izvan svake objektivno moguće kontrole. Direktive Evropske unije i iskustva iz zemalja u kojima pravna država uspješno djeluje i funkcioniše su nažalost suviše daleko od naših neefikasnih i koruptivnih organa i institucija.
4. Uspješno provođenje javne nabavke na osnovu samo jedne prihvatljive ponude primljenjivo je samo u Otvorenom ili Ograničenom postupku i Konkurentskom zahtjevu sa objavom
Uspješno provođenje javne nabavke na osnovu samo jedne prihvatljive ponude osnovano je samo  ukoliko se ista provodi putem Otvorenog ili Ograničenog postupka, kao i Konkurentskog zahtjeva sa dodatnim obavještenjem (u kojima je predmetna nabavka podijeljena na LOT-ove koji sadrže jednu ili srodne robne stavke), kojom je predviđeno zaključivanje Okvirnih sporazuma i na osnovu istih sklapanje ugovora sa svim ponuđačima, koji su u svojim ponudama dali najniže cijene tehnički zadovoljavajuće robe. Bez primjene navedenog načina i provođenja javne nabavke i sklapanja ugovora samo sa jednim ponuđačem, koji je ponudio ekonomski najpovoljniju ponudu otvorena je mogućnost neizmjernih manipulacija i omogućavanja protežiranom ponuđaču da jedini ispunjava za to uslove. To se pored ostalog omogućuje i zloupotrebama i manipulacijama u robnim specifikacijama navođenjem samo fiktivnih ili nerealnih količina roba, vezivanjem ukupne ponude samo za jednu robnu stavku, kao i nuđenje neprirodno niskih cijena za pojedine robne stavke.
5. Neprirodno niske cijene iz ponude obavezno moraju biti provjeravane na osnovu žalbe ponuđača

U sadašnjoj praksi primjene Zakona najveća i najčešća manipulacija u brojnim javnim nabavkama zasnivaju se na davanju neprirodno niskih cijena za pojedine artikle, a u pravilu se radi o onim koji se uopšte neće nabavljati ili u znatno manjim količinama, jedinicama mjere i pakovanjima od navedenih u robnim specifikacijama. Mogućnost provjere navedenog, Zakonom je data na volju ugovornim organima, a isti to zbog unaprijed uspostavljenog „dila“ ne žele da čine, Agenciju to uopšte ne zanima, dok se Kancelarija odnosno Ured od sredine 2007. godine proglasila za to nenadležnom, nepostupajući kao drugostepeni državni kontrolni organ po odredbama ZUP-a BiH, niti po nalogu Suda BiH. Obrazloženje najodgovornijih u ovom kontrolnom organu da nemaju dovoljno kadrova da bi to mogli uspješno obavljati je apsolutno neprihvatljivo, jer se radi o neuporedivo najkoruptivnijoj zloupotrebi koja godišnje omogućuje prelijevanje stotine miliona KM u privatne džepove. Udruženje s pravom očekuje da će delegati u Parlamentarnoj skupštini konačno prihvatiti razumna i korisna antikoruptivna rješenja UG Tendera i onemogućiti po ovom pitanju najprisutnije koruptivne zloupotrebe. S obzirom da se u BiH godišnje upućuje najveći broj žalbi u odnosu na druge zemlje, samo 2010. godine upućena je 1831 žalba i da u istom organu radi 17 zaposlenih, dok je u Republikama Hrvatskoj 24 i Srbiji 38 zaposlenih u sličnom organu, jasno govori da se navedeni organi kadrovski mora jačati, naročito u dijelu povećanja broja sadašnjih 6 članova Vijeća. Provjere neprirodno niskih cijena su posebno značajne i iz razloga što se u BiH nedovoljno odgovorno i efikasno primjenjuju naročito entitetski zakoni o trgovinama kada je u pitanju nelojalna konkurencija i špekulativne radnje kojima se nanosi šteta drugom pravnom licu. Rješenje problema neprirodno niskih cijena kod nabavke roba i usluga izvodljivo je ukoliko ugovorni i drugostepeni kontrolni organ dosljedno ispoštuju navode iz žalbe ponuđača i obezbijede od „spornog“ ponuđača da obrazloži istu na način da, ukoliko je proizvođač, dostavi sačinjenu kalkulaciju za navedeni proizvod, odnosno ponudu ili fakturu od proizvođača ili drugog pravnog lica, s tim da je neprihvatljiva samo izjava „spornog“ ponuđača o visinama nabavnih i prodajnih cijena, koju sada, nažalost, uvažavaju ugovorni i drugostepeni kontrolni organ. 
6. Smanjiti visine novčanih cenzusa za provođenje javnih nabavki putem Konkurentskih zahtjeva

Neophodno je novčane cenzuse za robe i usluge sa sadašnjih 50.000 smanjiti na 20.000, a za radove sa 80.000 na 30.000 KM ukoliko se pored oglašavanja na WEB stranici Agencije ne obezbijedi i istovremeno oglašavanje i u Službenom glasniku BiH kao garancije za nemogućnost eventualnih zloupotreba oglašavanja. U prilog navedenom svakako ide i činjenica  nepredviđanja mogućnosti oglašavanja u Službenom glasniku BiH, a da je to i opravdano ukazuje i spoznaja da se u Republici Hrvatskoj svaka javna nabavka iznad 19.000 KM provodi sa obaveznim javnim oglašavanjem u Elektroničkom oglasniku i Narodnim novinama, dok se npr. u Švedskoj svaka javna nabavka mora javno objaviti, pa nema opravdanja da se kod nas cenzusi ne smanje, jer smo objektivno korumpiraniji od susjeda, kao i da se dodatno oglašavanje Konkurentskih zahtjeva bez objave ne predviđa Nacrtom ZJN-a BiH oglašavati i u Službenom glasniku BiH.
7. Kriteriji Kvalifikacije ponuđača moraju biti zaista minimalni i nediskriminirajući

S obzirom na brojne neprimjerenosti u primjeni Kriterija Kvalifikacije ponuđača kojima se neopravdano smanjuju mogućnosti učešća većeg broja ponuđača a time i konkurentnost, Udruženje smatra da je za nabavke roba i usluga dovoljno da su ponuđači uredno registrovani za obavljanje predmetne djelatnosti i da su u toku posljednje 2 godine imali najmanje dva uspješno realizovana ugovora bez obzira na visinu vrijednosti istih ili da je godišnji promet ponuđača za tražene robe najmanje jednak visini predmetne nabavke uz svakako obezbjeđivanje obavezne garancije za uspješno izvršenje ugovora. Sve ostalo je u mogućoj funkciji smanjenja stvarne konkurentnosti, favorizovanja uglavnom jednog i eliminisanje drugih ponuđača koji realno mogu uspješno servisirati predmetnu nabavku. Na primjer, zašto je uopšte kod nabavke roba bitan broj dostavnih vozila, visina godišnjeg prometa, veličina smještajnog kapaciteta za robe, broj zaposlenih radnika i slično, koji su uz to i neprimjereni predmetnoj nabavci? Valjda ugovorni organ bi trebao da se zalaže za uspješno i najpovoljnije provođenje predmetne nabavke, a ne manipulativnim putem kupovinu poželjnog dobavljača. 
8. Garancija za ozbiljnost ponude nema opravdanja i na istoj kao obaveznom dokumentu ne treba insistirati
Veliki broj ponuđača ne učestvuje u javnim nabavkama samo iz razloga obaveznog obezbjeđivanja bezuslovne bankarske garancije za ozbiljnost ponude, na koju se prosječno u bankama čeka i do 10 dana i koje koštaju oko 200 KM. Zakonom bi trebalo biti propisano da ponuđači sami biraju vrstu garancije u okviru zakonom definisanih vrsta garancija. Dakle, zašto bi bezuslovna bankarska garancija imala jaču snagu i efekat od gotovinske uplate na ime ove garancije?  

9. Potkriterije u okviru Kriterija ekonomski najpovoljnije ponude, ugovorni organ bi obavezno morao razraditi

Nerazrađivanje Potkriterija, na primjer roka plaćanja ili pak kvaliteta robe i slično, ostavlja često prostor i do 40% od vrijednosti ukupne ponude za moguće manipulacije i protežiranja favorizovanog ponuđača, svakako na koruptivnim osnovama. Svaki potkriterij ugovorni organ bi morao razraditi u smislu da odredi optimalne parametre koji su za njega najprihvatljiviji za mogući maksimalan broj dodjele bodova, kako bi svi ponuđači unaprijed znali kako će biti vrednovani. Praksa je da pojedini ponuđači zbog nerazrađenosti navedenog potkriterija daju rok plaćanja i duži od 3 godine ili da pak komisija ugovornog organa krajnje subjektivno vrednuje nerazrađeni potkriterij kvaliteta. Npr. ukoliko se radi o odgođenom plaćanju, ugovorni organ bi trebao navesti da se odgođeno plaćanje može ponuditi od 30 – 360 dana. Ako je u pitanju rok isporuke, onda bi se trebalo navesti da je minimalan rok isporuke 3 dana, a maksimalan 60 dana, a isto bi trebalo predvidjeti za garantni rok i druge potkriterije, te onda ocjenjivati ponudu u okviru ovih potkriterija.
10. Svako poništavanje postupka javne nabavke ugovorni organ mora detaljno obrazložiti uključujući i razloge koji su izvan njegove kontrole

Mnogi ugovorni organi u nedostatku zaista valjanih razloga za objektivno poništavanje Otvorenog postupka pribjegavaju raznim manipulacijama kao što su nedostatak sredstava, previsoka cijena ponuda, neispunjavanje kvalifikacionih uslova, neobezbjeđivanje tehničkih karakteristika robe ili pak isteka roka važenja ponuda i slično, navodeći da je to izvan njegove kontrole. Isto tako, mnogi ugovorni organi kada ne mogu da izvrše protežiranje favorizovanog ponuđača odbijaju da ispoštuju obaveze u pogledu dosljednog poštivanja primjene vlastite tenderske dokumentacije iako ih je na osnovu žalbi drugih ponuđača Ured na to obavezao, već samoinicijativno poništavaju nabavke i provode nove, putem Konkurentskog zahtjeva bez objave, što, nažalost Agencija i Ured tolerišu. Kako stvari stoje u predloženom Nacrtu ta praksa će biti nastavljena  ubuduće samo putem Pregovaračkog postupka bez objave. 
11. Pri utvrđivanju objektivnih pravila, odredba o promjenljivosti cijena morala bi sadržavati i obavezno pribavljeno mišljenje Spoljnotrgovinske komore BiH
Ukoliko ugovorni organ u tenderskoj dokumentaciji predvidi odredbe o promjenljivosti cijena, u objektivno utvrđena pravila, posebno kod ugovora za nabavke roba, moralo bi se zahtijevati i mišljenje Spoljnotrgovonske komore BiH kao tijela koje najrealnije ima uvid u stanje kretanja cijena sirovina i roba na svjetskom tržištu, s tim da se značajniji tržišni poremećaj, a time i osnova za promjenljivost cijena, treba smatrati kad cijena poraste za najmanje 5%. Mogućnost da ugovorni organi i dobavljači sami odlučuju o promjeni ugovorenih cijena bez pribavljenog relevantnog mišljenja nadležnog stručnog organa, veoma je problematično, jer je dosadašnja praksa pokazala mnoge drastične zloupotrebe isključivo iz koruptivnih razloga i uvijek na štetu sredstava ugovornog organa.

12. Neprimjereno je poništavanje postupka nabavke zbog nedostavljanja dokumentacije ugovornog organa Kancelariji odnosno Uredu za razmatranje žalbi

Odredba u predloženom Nacrtu da ponuđač u roku od 15 dana od podnošenja žalbe traži od drugostepenog kontrolnog organa da, zbog nedostavljene dokumentacije istom od strane ugovornog organa, izvrši poništavanje cjelokupnog postupka predmetne nabavke je krajnje besmislena. Zašto bi ponuđač koji bi eventualno trebao dobiti ugovor zbog namjernog  ćutanja i neodgovornog ponašanja ugovornog organa, tražio poništenje postupka na vlastitu štetu i još uz to morao plaćati taksu i pisati novu žalbu. Ovakva apsurdnost i faktički olako izigravanje ponuđača i kada je najvjerovatnije u pravu, zbog neodgovornosti ugovornog organa može biti uvijek izvodljiva, pa se postavlja pitanje uloge Agencije u svemu tome, a naročito Ureda, jer ovakav pristup ovom problemu govori svjesno o ostavljenom prostoru u Zakonu za moguće razne manipulacije isključivo u funkciji korupcije. Ugovornom organu je faktički dato na volju da kalkulišući odluči o poništavanju javne nabavake i plati eventualnu izvjesnu novčanu kaznu, znajući da će sve to u ponovljenom dogovorenom Pregovaračkom postupku bez objave, novčano debelo nadoknaditi. Jedno od efikasnih rješenja je propisivanje maksimalne kazne za ovakvo nepostupanje ugovornog organa.
13. Za poslove javnih nabavki u ugovornom organu u novom Zakonu je neophodno predvidjeti licenciranog službenika
Imajući u vidu sadašnje neorganizovano, pa i haotično stanje u provođenju javnih nabaki u mnogim ugovornim organima, u kojima se ad hoc zadužuju pojedini službenici za rad u komisijama pa i samim nabavkama, gdje se neredovno, nerealno, a time i neodgovorno vrši praćenje realizacije i planiranje novih nabavki, izrada manjkave tenderske dokumentacije i neregularno provođenje postupka nabavke, pa i realizacija potpisanih ugovora, itekako ukazuju na potrebu stručnog osposobljavanja lica koji će se na organizovan i odgovoran način baviti isključivo poslovima javnih nabavki vežući za to i dobijenu licencu. Iskustva iz drugih zemalja, a naročito stavovi i mišljenja učesnika sa nedavno održanih dvodnevnih seminara sa predstavnicima iz ugovornih organa ukazano je na potrebu da se u Zakonu obavezno predvidi uvođenje licenciranih službenika. Gotovo svi učesnici u raspravama po ovom pitanju bili su mišljenja da bi licencirani službenici presudno doprinosili obezbjeđivanju veće uspješnosti naročito u pogledu redovnijeg planiranja javnih nabavki u ugovornim organima, sačinjavanju kvalitetnijih tenderskih dokumentacija, uspješnijem provođenju samih postupaka a time i uveliko smanjenju prostora za moguće koruptivne radnje. To bi bez sumlje uticalo na povećanje ukupne odgovornosti u ugovornim organima kao i smanjenje osnove za prigovore istima i žalbe drugostepenom organu. Licencirani službenik bi sigurno i zbog svoje lične odgovornosti vezivanja licence za uspješnost obavljanja poslova bitnije uticao i na najodgovornije u ugovornom organu da se razumnije i korektnije odnose prema trošenju sredstava u javnim nabavkama. 
14. Neophodno je pooštravanje i proširivanje mjera odgovornosti protiv ugovornih organa i ponuđača i odgovornih lica u istima za nepoštivanje odredbi Zakona

Imajući u vidu prisutan izuzetno visok stepen korupcije u javnim nabavkama u BiH, pozitivna antikoruptivna iskustva iz drugih zemalja, kao i spoznaju da su samo visoke novčane kazne kao i efikasna primjena drugih mjera odgovornosti jedina prava i najefikasnija rješenja za suzbijanje i stavljanje korupcije pod veću kontrolu, Udruženje predlaže da se visina novčanih kazni predložena u Nacrtu desetostruko poveća, jer i takav iznos biće neuporedivo manji od najviše kazne predviđene naprimjer u Zakonu Republike Hrvatske koja iznosi 270.000 KM. Udruženje smatra da je novopredloženo uvođenje kazne i za ponuđače kao i za odgovorna lica u istima veoma bitna i da će to u značajnoj mjeri pridonijeti uozbiljavanju ukupnog stanja u javnim nabavkama i svakako smanjenju korupcije, uz napomenu da u Zakonu Republike Hrvatske za ponuđače nisu predviđene nikakve kaznene mjere, jer oni smatraju da isključivu odgovosnost za zloupotrebu javnih sredstava u nabavkama moraju da snose isključivo ugovorni organi i najodgovorniji pojedinci u istima. Udruženje, posebno ukazuje na potrebu, da pored kazni odgovorni pojedinci u ugovornim organima svojim ličnim sredstvima moraju nadoknaditi štetu koju su prouzrokovali korupcijom uvećanu za 20%. Navedeno iz razloga što bi pojedinci koji prijavljuju korupciju mogli u navedenom procentu biti nagrađeni, što se smatra izuzetno korisnom i efikasnom antikoruptivnom mjerom, koja se uspješno primjenjuje u mnogim zemljama, a primjera radi u SAD-u nagrade za prijavljivače korupcije se kreću do 50% otkrivene korupcije.
15. Agencija za javne nabavke i Kancelarija odnosno Ured za razmatranje žalbi su obavezni da podnose prekršajne prijave kod nadležnih sudova kada utvrde da je bilo povreda odredbi Zakona

Iskustva iz sadašnje primjene Zakona jasno govore da Kancelarija odnosno Ured zbog riječi „može“ koja se na žalost kao ključna nalazi i u Nacrtu novog Zakona, gotovo uopšte nije ni korištena za potrebna pokretanja disciplinske i krivične odgovornosti za kojima je bila itekako osnova u mnogim slučajevima, npr. u 2009. godini  izrečena je samo jedna novčana kazna u iznosu od 1.000 KM, a u 2010. izrečene samo dvije novčane kazne od 500 i 1000 KM, pokrenuto 5 krivičnih postupaka i 1 prekršajni, s toga Udruženje predlaže da se riječ „može“ u novom Zakonu zamjeni sa rječju „obavezno“, ječ riječ može u navedenom kontekstu je i suviše subjektivnog karaktera i uveliko je u mogućoj funkciji korupcije, pa i zaštite neodgovornih pojedinaca u ugovornim organima i ponuđačima. 

16. U novom Zakonu je neophodno utvrditi i pravo na naknadu štete oštećenom ponuđaču

Pored prava na naknadu troškova za učešće u postupku javne nabavke i pripremu ponude u Zakonu je neophodno utvrditi i pravo na naknadu štete ponuđačima. U skladu sa iskustvima iz drugih zemalja, stav Udruženja je da ukoliko ugovorni organ povrijedi odredbe zakona ili podzakonskog akta na štetu privrednog subjekta da isti od ugovornog organa ima pravo sudskim putem tražiti naknadu štete u visini izgubljene dobiti, dok naknadu troškova za učešće u postupku na osnovu zahtjeva iz žalbe dužan je svojim rješenjem da utvrdi Ured/Kancelarija za razmatranje žalbi.

17. Proširiti i ojačati ulogu Agencije za javne nabavke

Udruženje smatra za izuzetno bitno i korisno da se, prilikom provođenja monitoringa nad Obavještenjima o nabavkama iz Službenog glasnika BiH, utvrdi obaveza da Agencija o svim uočenim nezakonitostima u Obavještenjima, pravovremeno obraća ugovornim organima sa zahtjevom da iste otklone, uz kontrolu dosljednog poštivanja predloženih mišljenja i poduzimanjem eventualnih mjera odgovornosti u skladu sa mogućnostima predviđenim Pravilnikom o monitoringu postupaka javnih nabavki i prijedlogom iz Nacrta novog Zakona.

Isto tako, Agencija bi morala redovnije provoditi monitoringe u ugovornim organima po pitanju dosljednog provođenja rješenja Kancelarije odnosno Ureda za razmatranje žalbi, a obavezno po zahtjevima ponuđača, sve u cilju otklanjanja nezakonitih radnji što pored preventivnog i edukativnog može da ima i antikoruptivni karakter.
Pored stručnog osposobljavanja i usavršavanja licenciranih službenika za javne nabavke, Agencija sa istima treba da uspostavi neposredniju saradnju i pružanje eventualno zahtjevane pomoći pri izradama tenderskih dokumentacija i provođenje samog postupaka procedure nabavke.

Agencija bi, pored ustrojstva evidencije ugovornih organa obaveznih da provode javne nabavke, morala kontinuirano pratiti i svestranije analizirati sve zaključene ugovore posebno po pitanju primjerenosti provođenja postupaka javnih nabavki i poduzimanje potrebnih mjera kako bi se eventualne nezakonitosti ubuduće smanjivale i o tome kao i o drugim negativnim ponašanjima, putem web stranice svakih 6 mjeseci, obavještavala javnost i predlagala konkretne mjere za poboljšanje stanja.
Na osnovu dosadašnjih izuzetno pozitivnih iskustava iz većih ugovornih organa koji provode javne nabavke putem Otvorenog postupka primjenom Okvirnog sporazuma kao najtransparentnijeg, najefikasnijeg i ekonomski najprihvatljivijeg načina za zaključivanje ugovora, smatramo da bi Agencija, u koliko želi da zaista da potreban doprinos ukupnoj borbi protiv korupcije u javnim nabavkama. 
18. Obavezati Ured odnosno Kancelariju za razmatranje žalbi da dosljedno postupa u primjeni odredbi Zakona

Kancelarija odnosno Ured mora konačno u svome radu da poštuje člana 233. ZUP-a BiH i stav Suda BiH po pitanju dosljedne provjere svih navoda i činjenica iz žalbi ponuđača, a posebno vezanih za provjere neprirodno niskih cijena, što do sada nije bila praksa. Utvrđeno stvarno činjenično stanje moralo bi isključivo da predstavlja osnovu za prihvatanje ili odbacivanje regularnosti ponuda.

Navedeni kontrolni organ bi morao u formi povratne informacije od ugovornog organa da obezbjedi uvid u dosljednost provođenja svojih naloga iz rješenja i za nepoštivanja istih obavezno poduzima Zakonom predviđene mjere odgovornosti, prije svega izricanjem najviših predviđenih novčanih kazni.

Kancelarija/Ured se konačno nakon 5 godina od utvrđene obaveze mora učiniti odgovornom za objavljivanje svih donesenih rješenja u cjelosti na web stranici javnih nabavki. 

Dosljednim i odlučnijih izvršavanjem navedenih obaveza, pored ostalog, ovaj kontrolni organ bi značajnije doprinio ukupno većoj odgovornosti, a naročito efikasnosti u provođenju postupaka javnih nabavki a time i uspješnijoj ukupnoj borbi protiv korupcije. Udruženje procjenjuje da bi se time pored ostalog broj žalbi ponuđača smanjio i do 50%. Ključno pitanje stoji pred Parlamentarnom skupštinom, da li će se delegati opredjeliti da se konačno odlučno uključe i stave u funkciju svi  raspoloživi efikasni mehanizmi ovog kontrolnog organa.

19. Sud BiH, kao trećestepeni kontrolni organ u upravnom postupku, treba kadrovski osposobiti da predmete iz oblasti javnih nabavki obavezno rješava po hitnom postupku

Dosadašnja praksa u radu Suda po pitanju rješavanja tužbi iz oblasti javnih nabavki krajnje je nezadovoljavajuća i štetna jer umjesto donošenja hitnih presuda kako je Zakonom predviđeno, sa istima se kasni po 2, 3 pa i više godina, što dodatno utiče na stanje neodgovornosti i javašluka u javnim nabavkama. Postupanje Suda BiH u predmetima javnih nabavki bi trebalo vremenski ograničiti na maksimalno 30 dana.

20. Čim prije staviti u funkciju Agenciju za prevenciju korupcije i koordinaciju borbe protiv korupcije i otpočeti dosljedno provođenje dokumenta „Strategija za borbu protiv korupcije 2009.-2014.“, te kadrovski ojačati nadležne kontrolne organe, a naročito revizije
Za uspješnu borbu protiv korupcije u javnim nabakama pored navedenih i drugih antikopruptivnih rješenja, biće neophodno čim prije pristupiti realizaciji dokumenta „Strategija za borbu protiv korupcije 2009.-2014.“ i staviti u funkciju Agenciju za prevenciju korupcije i koordinaciju borbe protiv korupcije, te kadrovski i materijalno ojačati nadležne kontrolne organe. Od izuzetne koristi u sagledavanju mogućeg koruptivnog stanja na relaciji ugovorni organ-ponuđač bila bi Zakonom utvrđena obaveza da svaki ugovorni organ na kraju fiskalne godine obavezno dostavi izvještaj navedenoj Agenciji spisak svih nabavki sa vrijednostima i dobavljačima. Udruženje u posebno ukazuje na potrebu osposobljavanja entitetske i državne revizije, kao i revizije Distrikta Brčko, dovodeći ih u poziciju da mogu redovno kontrolisati godišnje završne račune poslovanja svakog ugovornog organa, uključujući posebno segment javnih nabavki, kao i utvrđivanje zakonske mogućnosti da iste protiv prekršilaca Zakona pokreću postupke odgovornosti što je pozitivno iskustvo iz drugih zemalja, a ključni razlozi se nalaze u činjenici da se korupcija u javnim nabavakama praktično odvija pri realizacijama ugovora, a iste za sada jedino kontrolišu navedeni kontrolni organi.
...

Upravni odbor smatra da su navedeni stavovi, sugestije, mišljenja i konstruktivni prijedlozi, značajni za potpunije sagledavanje kao i unapređivanje stanja u javnim nabavkama i od koristi svim učesnicima Konferencije koji su dobronamjerni i zaista žele doprinijeti da se korupcija u javnim nabavkama u BiH značajnije smanji, i stavi pod veću kontrolu, što je bez sumnje interes svih poreskih obveznika i u ovo vrijeme ekonomske krize ima dodatnu težinu i značaj za gotovo nasušnom potrebom obezbjeđivanja preživljavanja mnogim građanima. 

Konačni, ključni odgovor na navedene i svakako druge korisne prijedloge daće delegati u Parlamentarnoj skupštini BiH kada budu odlučivali o tome kakav Zakon žele, da li u interesu sve agresivnijeg i nezaježljivog koruptivnog lobija iz javnog i privatnog sektora ili ozbiljnih i odgovornih ugovornih organa i ponuđača koji zaista žele pošteno provođenje javnih nabavki sa jasno definisanim antikoruptivnim pravilima koji će pored poželjne veće transparentnosti i efikasnosti obezbijediti i najracionalnije trošenje sredstava u javnim nabavakama, što je suštinski smisao i svrha uopšte donošenja i primjene ZJN-a i interesa samih građana. Udruženje očekuje da će i učesnici Konferencije na tom opredjeljenju biti jedinstveni.

Analitičko-istraživački tim Udruženja

Datum: 02.09.2011.

Projekat „Jačanje prve „watch dog“ funkcije o korupciji u javnim nabavkama“ finansira:
[image: image3.jpg]


 Evropska unija i Centri civilnih inicijativa [image: image2.jpg]CENTRI CIVILNIH INICIJATIVA
LEHTPU UWWBUNTHUX UHULUWUJATUBA




Sadržaj u ovom dokumentu je isključiva odgovornost Udruženja građana “Tender” i ni u kom slučaju ne odražavaju stanovišta Evropske unije i CCI.

